
 

Mensahe sa Paskwa 
Iyang Balaanong KIRILL, Patriarka sa Moscow ug sa tanang Rus’ 

ngadto sa mga Punong-kaparian, mga kaparian, Mga Dyakano, Monghe, mga Madre 
ug sa tanang mga Matinud-anong mga Anak sa Simbahan sa Russian Orthodox 

  
Mga pinalangga diha sa Ginoo nga inyong mga Halangdon nga mga archpastor, tanang halangdon 

nga mga presbitero ug mga diyakono, mga monghe ug madre nga nahigugma sa Dios, ug minahal 

nga mga ka-igsoonan, 

SI KRISTO NABANHAW! 

Diha sa kaubanda ug nagkadaiyang mga pinulongan sa tawo, wala nay mga pulong nga mas 

malipayon ug mas gipangandoy sa kasingkasing sa magtutuo kaysa niining gamhanang 

pagpamatuod sa kadaugan sa kinabuhi batok sa kamatayon, ug sa maayo batok sa dautan. 

“Si Kristo Nabanhaw!” Kini nga maayong balita naglakip sa gahom sa paglaum ug sa dakong 

pagdahom nga nakagamot sa pagtuo, nga maoy gihuptan sa mga tawo sukad sa pagpalayas gikan 

sa Paraiso. Nagpuyo sila nga nagpaabot sa kapasayloan, panag-uli, ug kagawasan. Apan ang Ginoo 

naghatag kanato og labaw pa niana, kay sa Iyang gugma, Siya nag-andam og butang nga mas 

maayo pa (Hebreo 11:40). 

Ang Anak sa Dios mianhi sa kalibutan ug nahimong tawo. Siya mi-ambit uban kanato ang tanang 

palas-anon sa atong yutan-on nga kinabuhi ug giinom hangtod sa katapusang tulo ang kupa sa 

pag-antos—ang labing pait niini mao ang kupa sa kamatayon. Isip usa ka tawo nga puno sa kasakit 

ug nakasinati sa kaluya (Isaias 53:3), Iyang gipas-an ang atong mga sala pinaagi sa kinabubut-ong 

pagsaka sa Krus. 

Apan mapugngan ba sa kamatayon ang Magbubuhat sa kinabuhi? Malamoy ba sa walay 

katagbawan nga kahiladman sa Hades ang Usa nga pinaagi sa Iyang Pulong ang tanang butang 

namugna (Juan 1:3)? Ang Iyang himaya nagdan-ag sa kalibutan ug naglamdag bisan sa 

kinahiladman sa bung-aw; ang kamatayon nahanaw, ang gabii nawala, ug ang mga ganghaan 

sa Sheol nangaguba. Ang mga binuhat nga kaniadto anaa sa kangitngit gipangsul-oban na karon 

og kahayag, sumala sa gisulat ni San Ephraim nga Syrian diha sa iyang "Hymn to the Light," nga 

madanihong nagdayeg sa kadaugan sa Manluluwas batok sa kamatayon. 

Aduna ba kitay nahibaloan nga higayon diin ang kamatayon niuli sa asa gikuha? Ug kon nibalik 

man kini, hangtod lang kini sa higayon nga kuhaon niya kini pag-usab. Apan si Kristo, sa Iyang 

pagkabanhaw gikan sa mga patay, dili na gayod mamatay pag-usab; ang kamatayon wala nay 

gahom Kaniya (Roma 6:9)! Siya, isip unang bunga niadtong tanan nga nangamatay na (1 Corinto 



15:20), nag-una kanato niini nga dalan. Kay si Kristo mao ang unang bunga, unya sa Iyang pag-

abot, kadtong kinsa mga iya na ni Kristo (1 Corinto 15:23). 

Ang Dios, kinsa pinaagi sa Iyang balaanong pagkatawo nagbag-o sa tawhanong kinaiya ug nag-

ayo niini gikan sa mga samad sa sala, pinaagi  sa Iyang Pagkabanhaw nagtultol kanato ngadto sa 

mas maayong sibsibanan. Wala lamang Niya giuli sa mga tawo ang ilang nawala, gihatag kanila 

ang kapasayloan ug panag-uli uban Kaniya; Iya usab kitang gipili nga mahimong Iyang mga anak 

pinaagi ni Jesu-Kristo (Efeso 1:5). Ug sa tanang midawat Kaniya, niadtong mituo kaniya, gihatagan 

Niya og gahom nga mahimong mga anak sa Dios (Juan 1:12) ug mga dios pinaagi sa grasya. 

Dinuyogan uban ang tinubdan sa pagkausab sa kinaiyahan sa pag-abot sa kinabuhi, ang 

katingalahang balita sa kaluwasan naglanog na usab sa matag suok sa kalibutan: "Gipangita ninyo 

si Jesus nga Nazareno, nga kinsa gilansang sa krus. Nabanhaw na Siya; wala na Siya dinhi" 

(Marcos 16:6). Ang lubnganan walay sulod, kay "Nabanhaw na Siya sumala sa Iyang giingon" 

(Mateo 28:6)! 

Ang Pasko sa Pagkabanhaw ni Kristo mao ang walay paghubas nga tuburan sa atong dakong 

kalipay—usa ka kalipay nga nagdagayday gikan sa gugma sa Dios alang sa katawhan, nga labaw sa 

tanang pagsabut. Pinaagi niini, ang tanang mga maayong butang, makita ug dili makita, gipadayag 

kanato. Ang walay kinutuban nga gahom niining sakripisyong gugma milungtad hangtod sa 

pagbuntog sa Hades, mi-abli sa mga ganghaan sa Paraiso, ug naghatag og kapasayloan ug matuod 

nga espirituhanong kagawasan. 

"Ang gugma kusgan sama sa kamatayon" (Awit ni Salomon 8:6), matod pa sa maalamon nga hari 

nga si Salomon. Apan kitang mga sumusunod ni Kristo nagpamatuod uban ang kaisog nga ang 

gugma mas kusgan pa kaysa kamatayon. Gibuntog niini ang panahon ug kawanangan, gipukan 

ang sala ug ang gahom sa kangitngit. Ang Maluluy-ong Ginoo nagtawag kanato sa gingharian sa 

gugma, apan makasulod lamang kita niini kon duna kitay gugma sa atong mga kasingkasing. Busa, 

magpasayloay kita ug magginaksanay; magpakita kita og kaluoy niadtong nanginahanglan ug 

maghatag og paghupay sa mga nag-antos. 

Pinaagi sa pagpabalaan ni Kristo ug sa pag-ambit sa katingalahang kadaugan sa Pascha, atong 

ginabag-o ang kalibutan sa atong palibot pinaagi sa dili madunot nga kahayag sa Pagkabanhaw. 

Atong dad-on kini ngadto sa kalipay sa kaluwasan nga gipaabot sa tibuok uniberso, samtang 

naningkamot alang sa kagawasan sa himaya sa mga anak sa Dios (Roma 8:21). Diha niana nga 

atong mga kinabuhi, nga magkinabuhi hiniusa uban sa Ginoo, mahimong usa ka tinuod nga 

Liturhiya—usa ka Liturhiya sa tibuok uniberso diin ang matag binuhat makahatag og pasalamat 

ug pagdayeg sa Magbubuhat pinaagi sa pag-ingon: "Himaya sa Imong pagkabanhaw, O Kristo! 

Himaya sa Imong gingharian! Himaya sa Imong pagdumala, Ikaw nga bugtong Mahigugmaon sa 

katawhan!" (Troparion sa Pagkabanhaw, sa Unang Tono). 



Niining kalibutan daghan ang mga espirituhanong pagpangita, apan adunay usa lamang ka Dalan, 

ang Kamatuoran, ug ang Kinabuhi (Juan 14:6). Aduna lamang usa ka Mananaog batok sa sala ug 

kamatayon. Aduna lamang Usay nag-abli sa kalangitan, ug ang Iyang ngalan mao si Jesu-Kristo, 

kay wala nay kaluwasan diha kang bisan kinsa (Buhat 4:11). 

Gikan sa kahiladman sa akong kasingkasing, dako ang akong kalipay sa pagtimbaya kaninyong 

tanan niining Fiesta sa Pagkabanhaw, ug sa makausa pa, akong ihatag kaninyo kining naghatag-

og-kinabuhi ug karaan na nga pagpamatuod nga: 

ANG GINOO MATUOD GAYUD NGA NABANHAW! 

